
 

 

 

 

 

 

 

 

 

Bilməm nə üçün cahanda böylə 

Könlüm yürüyor bəlaya doğru 

Böylə gedişin sonu yəqinəm, 

Yeksər gedəcək fənaya doğru 

Qismət banamı bir oldu möhnət? 

Aləm gediyor səfaya doğru. 

Yoxmu, əcaba, bu sirrə məhrəm 

 Ruhum uçuyor səmaya doğru. 

Nemət Bəsir (Hacıyev) 1889-1943-cü illərdə 

yaşayıb yaratmış Azərbaycan şairi və nasiri 

Balaxanıda doğulmuş, 1910-1930-cu illərdə 

ədəbi yaradıcılıqla məşğul olmuşdur. 

Pedaqoji fəaliyyətlə məşğul olan Nemət 

Hacıyev Mirzə Ələkbər Sabirin çağdaşı 

olmuş, onunla birlikdə Balaxanı 

məktəbində dərs demişdir. Şeirlərini  “Dəli 

Nemət”, “Əyyar”, “Məşəl” “Köhnə Əyyar” 

gizli imzaları ilə yazan Nemət Hacıyevə  

“Bəsir” təxəllüsünü də Sabir vermişdir. 

Repressiyaya məruz qalmış şair Sibirə 

sürgün edilmişdir. Bəzi mülahizələrə görə, 

sürgündən qayıdarkən yolda acından və 

soyuqdan vəfat etmişdir. Qəbrinin yeri 

bilinmir. Bəzi mülahizələrə görə, 

Balaxanıda dəfn edilmişdir.  

Əsasən şeir yazan Nemət Bəsir nəsr əsərləri 

də yazmışdır.  

Bu il mərhum ədəbin anadan olmasının 120 

illiyidir. Onun xatirəsini yad etmək 

məqsədilə bu kiçik ədəbiyyat siyahısını 

oxucuların diqqətinə çatdırmaq istəyirik. 

Əfsus 

Əfsus, keçdi qəhr ilə fərxəndə çağımız 

Söndü cəfa yeliylə işıqlı çırağımız. 

Bilməm nə sirridir ki, cahan növbahar ikən 

Əsdi səmumi-zülm, xəzan oldu bağımız. 

Olduq düçari-qəhri ələm bu zamanədə 

Bağlandı zülm əliylə bizim əl-ayağımız. 

Düşdük, əzildik, olmadı bir mehriban bizə, 

Olsun bu qəmli gündə ilahi dayağımız. 

Vəhdət zamanıdır, edəlim birlik, ey oğul, 

Yaxsın nifaq sancağını ittifaqımız. 

Azadəlik yolunda gərək can fəda edək, 

Ta qanımızla cümlə boyansın soqaqımız. 

 

 


